Полацкі кадэцкі корпус. Наведванне Полацка рускім імператарам Мікалаем 1. Генерал Кандраценка.

Мэта: Развіваць цікавасць да вывучэння гісторыі Полаччыны; паказаць гісторыю дзейнасці Полацкага кадэцкага корпуса як сярэдняй навучальнай установы ваеннага тыпу ў 1835 – 1918 гг. са сцен якой выйшлі знакамітыя людзі, якія праславілі Расію і беларускі край.

Абсталяванне: 1. Ілюстратыўны матэрыял. Ул. Арлоў, Сяргей Плыткевіч. ”Ад Полацка пачаўся Свет. ”. Полацкія кадэты. Стар. 105 - 107. Мн., 2006 .
                            2. Надрукаваны матэрыял у трох экзэмплярах.

Занятак праводзіцца ў выглядзе тэхналогіі развіваючай кааперацыі.

План
1. Гісторыя стварэння і пачатак дзейнасці Полацкага кадэцкага корпуса. Структура навучальнай установы.
2. Наведванне Полацка рускім імператарам Мікалаем 1. Полацкі сонечны гадзіннік.
3. Рэарганізацыя Полацкага кадэцкага корпуса ў 1865 - 1882 гг. Выкладчыкі. Распарадак дня і вывучаемыя дысцыпліны.
4. Знакамітыя людзі, выхаванцы корпуса.
5. Праверка засваення матэрыяла. Выступленні груп.
6. Падвядзенне вынікаў. Гістарычная віктарына.

Ход урока
1.   Арганізацыйны момант. Паведамленне тэмы ўрока. Пастаноўка мэт урока.
2.   Гістарычная размінка:
а) сярэдняя навучальная ўстанова з ваенным рэжымам, з выпускнікоў якой камплектаваліся вайсковыя вучылішчы (кадэцкі корпус);
б) выхаванец кадэцкага корпуса (кадэт);
в) каталіцкі манаскі ордэн, заснаваны ў 1597 г. іспанскім святаром Іосіфам Каласанцам, мэтай якога было выхаванне і навучанне юнацтва праз стварэнне шырокай сеткі калегіумаў, а не палітычная ці місіянерская дзейнасць (піяры – айцы набожных школ);
г) аддзел біялогіі, які вывучае заканамернасць і перыядычнасць з’яў у жыцці жывёл і раслін у сувязі са зменай пораў года (феналогія).
3.   Тлумачэнне новага матэрыяла.
Настаўнік.
Будынкі былой езуіцкай акадэміі царскія ўлады перадалі іншаму каталіцкаму ордэну – піярам, якім дазволілі адкрыць свой ліцэй. Але вольнадумныя ідэі хутка звілі гняздо і там. У 1822 г. у Полацкім ліцэі чытаў лекцыі польскі гісторык і грамадскі дзеяч Іаахім Лялевель, якому належыць звернуты да дэмакратаў Расіі і былой Рэчы Паспалітай заклік: ”За нашу і вашу свабоду!” Неўзабаве паліцыя раскрыла сярод выхаванцаў піяраў тайную арганізацыю. Яна была філіяй славутага віленскага таварыства філаматаў, куды ўваходзіў Адам Міцкевіч з сябрамі. Педагогаў абвінавацілі ў “ненадёжном образе мысли и в воспитании в молодых белорусах ненависти к русскому правительству”. Не паспела скончыцца следства, як на карчме ў самым цэнтры горада ліцэісты вывесілі вершы з заклікам скінуць царскае ярмо. Не трэба здзіўляцца, што ў 1830-м піярскі ліцэй спасціг лёс акадэміі.
Праз пяць гадоў старыя сцены зноў пачулі юначыя галасы: тут быў адчынены Полацкі кадэцкі корпус. 

Метадычныя  парады.
1.	Клас дзеліцца на тры групы. Кожнай групе прапаноўваецца вучэбнае заданне на аснове самастойнай пазнавальнай работы з матэрыялам (15 хвілін). 2.	Пасля завяршэння работы і заслухоўвання адказаў вучняў настаўнік прапануе ілюстратыўны матэрыял і праводзіць віктарыну. Фармулюецца ўрочны вывад аб ролі і месцы Полацкага кадэцкага корпуса ў развіцці адукацыі Беларусі.	

Прыкладныя пытанні:
1 група рыхтуецца па 1 і 2 пунктах плана.

1.	З якой мэтай быў заснаваны Полацкі кадэцкі корпус і калі?
2.	Дзеці якіх губерняў маглі навучацца ў корпусе?
3.	Якія былі правілы паступлення і хто мог стаць навучэнцам корпуса?
4.	Якой была структура навучальнай установы?
5.	Калі корпус наведаў цар Мікалай 1 і якімі былі вынікі?
6.	Што вы ведаеце пра Полацкі сонечны гадзіннік?

2 група рыхтуецца па 3 пункту плана.

1.	У сувязі з чым была праведзена рэарганізацыя Полацкага кадэцкага корпуса?
2.	Хто выкладаў у корпусе?
3.	 Які быў распарадак дня кадэтаў?
4.	Якія дысцыпліны вывучаліся ў кадэцкім корпусе?
5.	Якую адукацыю даваў Полацкі кадэцкі корпус?
6.	Калі адбыўся апошні выпуск кадэтаў і чаму кадэцкі корпус быў зачынены?

3 група рыхтуецца па 4 пункту плана.
1.	Чаму вялікі князь Канстанцін Раманаў аддаў вучыцца свайго сына Алега менавіта ў Полацкі кадэцкі корпус?
2.	З якімі падзеямі звязана прозвішча Кандраценкі Р.І.?
3.	Хто такі Кайгародаў Дз. Н.?
4.	Чым знакаміты Патабня А. А.?
5.	Якім чынам жыццё Стаброўскага І. І. звязана з Беларуссю?
6.	У чым праявіўся талент былога кадэта Яна Тарасевіча?

Полацкі кадэцкі корпус.
1.	Гісторыя стварэння и пачатак дзейнасці Полацкага кадэцкага корпуса. Структура навучальнай установы. 
3 мэтаю «проведения на Западном крае идеи русского просвещения, русского патриотизма и русского дела» царскім урадам 26.4.1830 г. было прынята рашэнне на месцы піярскага вучылішча (былых езуіцкага калегіума i акадэміі) заснаваць Полацкі кадэцкі корпус.
Першым начальнікам Полацкага кадэцкага корпуса 6.12.1834 г. быў прызначаны генерал-маёр Павел Кесаравіч Хвашчынскі.
Афіцыйнае адкрыцце корпуса адбылося 25 чэрвеня 1835 г. ў дзень нараджэння імператара Мікалая I. На ўрачыстасцях прысутнічалі в.а. начальніка штаба ваенна-навучальных устаноў палкоўнік Я.Растоўцаў, генерал-губернатар M.Xaванскі i іншыя чыноўнкі.
Полацкі кадэцкі корпус быў заснаваны для дзяцей дваран Віленскай, Віцебскай, Гродзенскай, Мінскай, Магілёўскай, Смаленскай губерняў i Беластокскай вобласці, а таксама дзяцей афіцэраў i чыноўні каў ваенных пасяленняў Віцебскай i Магілёўскай губерняў. У першы год  прадпісвалася прымаць падлеткаў ва ўзросце ад 12 да 14 гадоў. Пры гэтым перавага аддавалася старэишым па ўзросце кандыдатам, каб яны не страцілі права на паступленне ў кадэцкія карпусы. На другі год прымаліся падлеткі ва ўзросце ад 11 да 13 гадоў, на трэці — ад 10 да 13 i на чацвёрты — ад 9 да 11 гадоў.
Пры паступленні ў кадэцкі корпус кожны кандыдат павінен быў прадставіць шэраг дакументаў: пасведчанне аб дваранскім паходжанні (з 1833 па загаду Мікалая I было забаронена залічваць у кадэты дзяцей недваранскага паходжання), пасведчанні аб нараджэнні i хрышчэнні, аб стане здароўя.
З цягам часу сярод навучэнцаў корпуса з'явіліся выхадцы з іншых сацыяльных груп. У кастрычніку 1915 г. з 403 полацкіх кадэтаў прадстаўнікоў дваран было 307, мяшчан — 48, духавенства — 26, купцоў — 8, сялян — 4, казакоў — 2, з ганаровых грамадзян — 8 чалавек.
Згодна з правіламі прыёму навучэнцы кадэцкага корпуса падзяляліся на 2 катэгорыі: інтэрнaў (штатныя i звышштатныя) i экстэрнаў (прыходзячыя вучні). У сваю чаргу інтэрны падзяляліся на казённакоштных (утрымліваліся на дзяржаўныя сродкі), тых, хто ўтрымліваўся за кошт бацькоў, стыпендыятаў, якія вучыліся на стыпендыі дваранства, арганізацый, прыватных асоб.
3а казённы кошт прымалі толькі дзяцей афіцэраў i ваенных чыноўнікаў, якія праслужылі ў арміі не менш за 10 гадоў або звольненых па iншыx прычынах (раненне, кантузія i г.д.), але з правам нашэння мундзіра. Акрамя ix на казённае ўтрыманне прымаліся падлеткi, чые бацькі загінулі на службе, памерлі ад ран або сталі інвалідамі, а таксама дзеці выкладчыкаў кадэцкіх карпусоў, якія праслужылi ў навучальнай установе не меньш за 5 гадоў. Усе гэтыя кандыдаты 6ылі падзелены на 14 разрадаў па стyпенi льгот, якія мeлi ix бацькi.
У лік выхаванцаў, якія вучыліся за кошт бацькоў (яны лічыліся звышштатнымі iнтэpнамі) прымаліся дзеці астатніх афіцэраў i па-томных дваран. Пры гэтым тыя, хто меў права на казеннае ўтрыманне, але не прайшоў на выдзеленыя месцы, плацілі менш (так званы зменшаны кошт), чым астатнія.
У якасці штатных i звышштатных стыпендыятаў у кадэцкія карпусы залічваліся падлеткі, якіх выбрала дваранства тых губерняў (або асобы, якія заснавалі стыпендыю), на грошы якіх была ўтворана вакансія.
Экстэрнамі прымалі прадстаўнікоў ycix саслоўяў з аплатаю за навучанне, як у цывільных гімназіях. Але колькасць вaкaнciй для ix была абмежавана.
Акрамя агульных правіл прыёму для дваранства беларускіх губерняў існавалі некаторыя абмежаванні: у адпаведнасці з загадам Мікалая I у Полацкі кадэцкі корпус было забаронена прымаць дваранскіх дзяцей, бацькі якіх удзельнічалі ў паўстанні 1830—31 гг., але былi памілаваны. Тaкiх падлеткаў было рэкамендавана накіроўваць у навучальныя ўстановы, якія  знаходзіліся ўнутры iмперыі.
Паводле праекта Полацкі кадэцкі корпус быў разлічаны на 400 выхаванцаў. Давесці яго штат да поўнага камплекту прадугледжвалася на працягу 4 гадоў, прымаючы штогод па 100 юнакоў. Па стане на 21.9.1835 г. налічвалася 78, напрыканцы навучальнага года (чэрвень 1836г.) — 91, праз дзевяць гадоў (верасень 1844г.) — 379 выхаванцаў.
4.12.1837 г. былi зацверджаны: палажэнне, штаты i табель Полацкага кадэцкага корпуса. Паводле штатнага раскладу утвараліся 3 ранжырныя роты (грэнадзёрская i 2 мушкецёрскія) i адна неранжырная па 100 кадэтаў у кожнай, якія складалі батальён. Для выканання гаспадарчых работ у корпусе існавала службовая рота на чале з афіцэрам. Афіцэрскi склад корпуса спачатку налічвaў 25 чалавек, потым павялічыўся.
Заробак выкладчыка старшых класаў 1-й ступені складаў 3 600 руб. у год, 2-й ступенi — 2 400 руб., сярэдніх класаў адпаведна 2 250 i  1800 руб., малодшых класаў — 1 350 руб. Усе выкладчыкі мелі казённыя кватэры з ацяпленнем i асвятленнем. На штогадовае утрыманне корпуса прадугледжвалася каля 260 тыс. руб. асігнацыямі.
Полацкі кадэцкі корпус належаў да ліку гyбеpнскix кадэцкіх карпусоў, а гэта азначала, што ў iм былі толькі падрыхтоўчыя (2 гады) i агульныя (4 гады) курсы. Пасля заканчэння курса навук полацкія кадэты пераводзіліся ў Пецярбург у Дваранскі полк, дзе працягвалі адукацыю.
У 1857 г. былі створаны спецыяльныя класы, пасля заканчэння якіх кадэты атрымлівалі афіцэрскае званне i накіроўваліся ва ўсе вiды сухапутных войскаў. Taкiм чынам, у 1857—63 гг. вучэбны курс павялічыўся з 6 да 9 гадоў (2 гады — падрыхтоўчыя класы, 5 — агульныя i 2 — спецыяльныя). Усяго са спецыяльных класаў у Полацку было выпушчана 172 чалавекі. У 1863 г. гэтыя класы былі закрыты, i кадэты пасля паспяховага заканчэння навучання накіроўваліся ў Канстанцінаўскае ваеннае вучылішча ў Пецярбург.
2.	Наведванне Полацка рускім імператарам Мікалаем 1.
	У маі 1845 года Полацк наведаў Мікалай 1. Агледзеўшы Мікалаеўскі сабор, ён накіраваўся да кадэтаў. Тых развялі па ротах і паставілі пры ложках. Яго вялікасць зазірнуў у класы і рэкрэацыйную залу грэнадзёрскай роты, прайшоўся па спальнях. У спальні мушкецёрскай роты Мікалай 1 пытаўся ў кадэтаў прозвішчы і звяраў іх з шыльдачкамі над ложкам.
	Пасля адбыліся паказальныя выступленні:”Во время ученья было произведено 36 перестроений, и, несмотря на нестерпимый зной и на усталость, кадеты, одушевлённые присутствием обожаемого монарха, были бодры, внимательны и ни один из них не оставил строя”. Задаволены імператар узнагародзіў дырэктара корпуса Фёдара Арэўса ордэнам святой Ганны 1 ступені. 20 выкладчыкаў таксама атрымалі ордэны, 24 – прэміі па 5 з лішнім тысяч рублёў, а пратаіерэй Пранікаў – нагрудны крыж з кабінета яго вялікасці. Дзеля ўзмацнення патрыятычнага духу імператар “пожаловал” кадэтам 3 асобнікі кнігі ”Военная галерея Зимнего дворца”.

Полацкі сонечны гадзіннік.
Paciйскі імператap пацікавіўся лёсам сонечнага гадзінніка, які быў перавезены з Пецярбургу. У сталіцы гадзіннік  знаходзіўся на плошчы паміж будынкамі акадэміі і універсітэта. Ён паказваў не толькі час, але і шмат іншай адпаведнай інфармацыі, збіраючы вакол сябе натоўпы зацікаўленых пецярбуржцаў. Гэты гадзіннік у свой час быў зроблены студэнтамі і выкладчыкамі Полацкай езуіцкай акадэміі і пасля забароны яе дзейнасці ў ліку іншых каштоўнасцей перавезены ў сталіцу імперыі. У 1835г. яго вярнулі ў Полацк i аддалі навучэнцам кадэцкага корпуса. У 1990-я гады ў былым музеі атэіэму (г. Санкт-Пецярбург) экспанаваўся сонечны гадзіннік з Полацка. Дакладна невядома, з якой нагоды i калі гадзіннік зноў перавезлі ў Пецярбург. Магчыма, сярод экспанатаў музея знаходзіўся іншы гадзіннік, які быў падараваны мiнicтpy народнай адукацыі графу Разумоўскаму.
3.	Рэарганізацыя Полацкага кадэцкага корпуса ў 1865-1882 гг. Выкладчыкі. Распарадак дня і вывучаемыя дысцыпліны.
У сувязі з ваеннай рэформай, якая пачалася ў 1862 г., замест Полацкага кадэцкага корпуса ў 1865 г. была створана Полацкая ваенная гімназія з шасцігадовым курсам вучобы (з 1873 — сямігадовым) i штатам у 350 выхаванцаў. Але існуе і іншая версія пераўтварэння корпуса ў ваенную гімназію. Улада разлічвала выхоўваць з кадэтаў верных слуг “царя и Отечества”. Аднак падзеі 1863 г., калі ў Беларусі ўспыхнула нацыянальна-вызваленчае паўстанне, засведчылі, што ў Полацкім корпусе жыве дух патрыятызму. Шмат хто з выхаванцаў не вярнуўся з калядных канікул і далучыўся да паўстанцаў.
Наогул за 1863-1864 навучальны год выбыў 171 кадэт пры агульнай іх колькасці 289. Ці не з гэтай прычыны Полацкі кадэцкі корпус быў пераўтвораны ў ваенную гімназію, якая праіснавала да 1882г. ? Улады баяліся праяваў сепаратызму і сачылі, каб на чале корпуса не апынуўся прадстаўнік мясцовага дваранства. У Беларусі нарадзіўся толькі трынаццаты  па ліку дырэктар генерал-маёр Мадэст Чыгір. Курс ваеннай гiмнaзіi быў набліжаны да курса рэальнага вучылішча, але перавышаў яго па колькасці гадзін на вывучаемыя дысцыпліны. Так, на Закон Божы ў ваеннай гімназіі адводзілася 18 гадзін, у рэальным вучылішчы — 12, на рускую мову i літаратуру адпаведна 33 i 26, матэматыку — 42 i 38, гicторыю i геаграфію — 24 i 22 гадзіны i г.д.
Навучэнцы гімназіі замест рот падзяляліся на ўзросты (малодшы, сярэді i старэйшы). Штат настаўнікаў i выхавацеляў ваеннай гімнaзii быў павялічаны за кошт цывільных чыноў з вышэйшай адукацыяй. Пасля заканчэння гімназіі большая частка яе выпускнікоў пераводзілася ў ваенныя вучылішчы.
22.6.1882 г. Полацкая ваенная гімназія зноў была рэарганізавана ў кадэцкі корпус, які пpaicнaвaў пад першапачатковай назвай да 1917 г. У 1886 г. колькасць кадэтаў была павялічана да 400 чалавек. Поўны курс навучання складаў 7 гадоў. Пасля заканчэння вучобы большая частка выхаванцаў накіроўвалася ў ваенныя вучылішчы.
У пачатку 1-й сусветнай вайны, з верасня 1914г., 1-я рота знаходзілася ва Ўладзікаўказе, 2-я спачатку была ў Маскве, затым у Адэсе, а са жніўня 1917г.  у Растове-на-Доне, 3-я — у Сумах. У жніўні 1917г. корпус быў перайменаваны ў Полацкую гімназію ваеннага ведамства. Згодна з новымi npaвiламі прыёму, зацверджанымі ваенным міністрам ў жніўні 1917г., ў гімназіі ваеннага ведамства дазвалялася прымаць дзяцей ваеннаслужачых (генералаў, афіцэраў, салдат, ваенных чыноўнікаў), якія загінулі на фронце або сталі інвалідамі. У лістападзе 1917г.   ў Полацкую гімназію ваеннага ведамства былі залічаны 17, а праз некаторы час яшчэ 12 выхаванцаў.
Новая ўлада адмовілася ад утрымання гiмназiй ваеннага ведамства, i яны падлягалі скасаванню.   1918 год стаў апошнім годам ix існавання.
У 1919—20 гг. рэшткі кадэцкіх карпусоў (у т.л. i Полацкага), якія здолелі npабіццa на поўдзень да Дзянікіна i Урангеля, былі аб'яднаны ў Kpымскi i Феадасійскі кадэцкія карпусы. У 1920 г. яны былі вывезены за мяжу. У сакавіку 1920 г. ў г. Сараева (Боснія i Геpцaгaвінa) на базе рэшткаў Kiеўcкaгa i Адэскага кадэцкіх карпусоў быў створаны Першы pycкi вялікага князя Канстанціна Kaнстанцінавічa кадэцкі корпус, які пpaicнaваў да 1944 г. Яго ўзначаліў генерал-лейтэнант Б.Адамовіч. У лістападзе 1920 г. ў г. Белая Царква (Сербія) аднавіў сваю дзейнасць Крымскі кадэцкі корпус. Крыху пазней ён уліўся ў склад Першага рускага кадэцкага корпуса, які з 1929 г. знаходзіўся ў г. Белая Царква. У 1925 г. начальнік Першага рускага кадэцкага корпуса генерал-лейтэнант Б. Адамовіч стварыў у корпусе музей расійскіх ваенна-навучальных устаноў. Сярод экспанатаў музея былі сцягі Полацкага, Сумскага, i Пскоўскага кадэцкіх карпусоў. Цяпер сцяг Полацкага кадэцкага корпуса захоўваецца ў Саборным храме Замежнай сінадальнай царквы ў Нью-Йорку.
Усяго за перыяд з 1835 па 25.6.1910 г. з 5216 полацкіх кадэтаў скончылі курс навучання i былі пераведзены ў ваенныя вучылішчы 2594 выхаванцы, пераведзены ў іншыя кадэцкія карпусы 460, атрымалі афицерскі чын непасрэдна ў корпусе 172, адпраўлены на службу ў войска ніжнімі чынамі 417, звольнены па розных прычынах 897 чалавек.
Апошні выпуск у Полацкім кадэцкім корпусе адбыўся ў мai 1917 г. 23 выхаванцы былі пераведзены ў ваенныя вучылішчы, а адзін звольнены на папячэнне бацькоў.
У cпісe першых выкладчыкаў корпуса значацца падпалкоўнік Базілеўскі, штабс-кaпiтан Кафтуновіч, Чаплін, Зубасаў, Елістратаў, Кобр.
Miнe час, i сярод выкладчыкаў корпуса з'явяцца яго выпускнікі: генерал-маёр Рыгор Паўлавіч Кузьмін-Караваеў — дырэктар Полацкай ваеннай пімназіі ў 1864—67 гг., браты палкоўнік Аляксандр Сцяпанавіч i падпалкoўнік Івaн Сцяпанавіч Чыжы, падпалкоўнік Пётр Пятровіч Ваксмут, капітаны Уладзімір Аляксандравіч Правікаў, Аляксандр Дзмітpыевіч Шаўpoў i іншыя.
Шэраг спецыялістаў запрашаліся для выхавання полацкіх кадэтаў з-за межаў Paciйскай імперыі. Так, танцы ў корпусе выкладаў аўстрыйскi падданы І. Кудзелька (скончыў Венскую балетную школу), спевы — бельгійскі падданы А.Ж.Маршал (скончыў Брусельскую кансерваторыю), французскую мову — французкі падданы А.Фрэнізі i г.д. Асноўную частку афіцэрскага i выкладчыцкага складу Полацкага корпуса i ваеннай гімназіі на працягу ўсяго перыяду ix дзейнасці складалі выхадцы з цэнтральных губерняў Pacii. Па веравызванню з 33 афіцэраў — выкладчыкаў i выхавацеляў — 28 былі праваслаўныя, 3 — пратэстанты, 2 — католікі.
3 цягам часу з'явіліся i сямейныя дынастыі: з 1850г. сакратаром у Полацкім кадэцкім корпусе працаваў Дзмітрый Лукіч Шаўроў, яго сын Аляксандр Дзмітрыевіч (таксама выхаванец Полацкага кадэцкага корпуса) з 1895 г. працаваў выхавацелем; у 1908 г. паспяхова скончыў вучобу ў корпусе Ўсевалад Аляксандравіч Шаўроў, а ў 1910 г. полацкім  кадэтам стаў яшчэ адзін  Шаўроў — Дзмітрый Аляксандравіч.
Распарадак дня навучальнай установы на працягу ўсяго перыяду яе існавання не мяняўся. Пад'ём быў у 6-й гадзіне раніцы, адбой у 21.30. Заняткі пачыналіся ў 8 i заканчваліся ў 15 гадзін.
На падрыхтоўку да заняткаў адводзілася тры з палавінай гадзіны (гадзіна — раніцай, дзве з палавінай вечарам). Урок доўжыўся 50 xвілін, перапынак — 10 хвілін. У 11 гадзін па распарадку быў сняданак, у 15.30 — абед. Кармілі кадэтаў добра. Полацкія кадэты вельмі даражылі прадстаўленай у 1893 г. льготай пасля вячэрняй малітвы да 21.30 чытаць пад наглядам выхавацеля, а таму самі клапаціліся аб падтрыманні цішыні i парадку. Навучальны год доўжыўся з 15 жніўня да 5 чэрвеня.
У корпусе выкладаліся наступныя дысцыпліны: Закон Божы, руская, нямецкая i французская мовы, руская i агульная гicтoрыя, геаграфія, матэматыка (арыфметыка, алгебра, геаметрыя, трыганаметрыя, аналітычная геаметрыя), фізіка, xiмiя, законазнаўства, чарчэнне, мінералогія, фізіялогія, батаніка,   касмаграфія,   маляванне,   музыка,  спевы, танцы. Шмат увагі надавалася страявым заняткам, плаванню, гімнастычным практыкаванням, фехтаванню. Сярод ваенных навук выкладаліся тактыка, артылерыя, ваенная гісторыя i фартыфікацыя. Многім юнакам вучоба давалася нялёгка: некаторых навучэнцаў адлічвалі, іншых пакідалі на паўторны курс. Кіраўніцтва корпуса рабіла ўсё магчымае, каб павысіць паспяховасць навучэнцаў. Але гэта праблема заставалася невырашальнай.
4.	Знакамітыя людзі, выхаванцы корпуса.
Многія выпускнікі корпуса займалі ўплывовыя дзяржаўныя пасады i былі вядомыя ў навуковым свеце. Некаторыя з ix (генералы Д. Кайгародаў, М. Драшкоўскі і інш.) падтрымлівалі цесныя ўзаемаадносіны З галоўным начальнікам ваеннанавучальных устаноў вялікім князем Канстанцінам Канстанцінавічам. Адзначым, што, пачынаючы з 1900г., Канстантін Kaнстанцінавіч амаль штогод, а ў асобныя гады па некалькі разоў, наведваўся ў Полацк, шмат часу праводзіў з кадэтaмi, падрабязна знаёміўся з ix жыццём, умовамі навучання i адпачынку. Менавіта гэтая акалічнасць i прадвызначыла выбар навучальнай установы вялікім князем для свайго сына Алега, якi вучыўся ў корпусе ў 1907—16 гг.
Выпускнікі Полацкага кадэцкага корпуса былі верныя свайму галоўнаму дэвізу «Адзін за ўcix, усе за аднаго». Імёны герояў-палачан каўказскай, руска-турэцкай, руска-японскай, першай сусветнай i іншых войнаў заўсёды былі гонарам корпуса. Георгіеўскімі кавалерамі сталі 14 выпускнікоў корпуса.
Полацкі кадэцкі корпус даў адукацыю і выхаванне больш чым тром тысячам афіцэрам расійскай арміі.
Гадаванцам Полацкай вайсковай гімназіі быў двойчы георгіеўскі кавалер генерал-лейтэнант Раман Ісідаравіч Кандраценка (герой абароны Порт- Артурскай крэпасці ў час руска-японскай вайны 1904-1905 гг.), якога лічылі адным з найталенавіцейшых ваеначальнікаў таго часу (12.10.1857, г. Тбілісі – 15.12.1904). Скончыў Полацкі кадэцкі корпус у 1874 г., затым Мікалаеўскае інжынернае вучылішча, Інжынерную акадэмію, Акадэмію Генштаба. З 1903 г. камандзір 7-й Усходне-Сібірскай стралковай брыгады. У час абароны Порт-Артура  кіраваў стварэннем новых відаў узбраенняў (ручныя гранаты , мінамёты), прыдумаў электрызацыю драцяных загарод. Загінуў пры артылерыйскім абстрэле. Пахаваны ў Пецярбургу ў Аляксандра-Неўскай лаўры. Імем героя абароны Порт-Артура названа вуліца ў Полацку, а таксама полк і мінаносец.
Выхаванец корпуса украінскі шляхціч з Палтаўшчыны Андрэй Патабня – удзельнік паўстання 1863-1864 гг., адзін з кіраўнікоў “Камітэта расійскіх афіцэраў у Польшчы”, загінуў у баі пад Кракавам.
Яшчэ адзін гадаванец корпуса гісторык і археолаг Іосіф Стаброўскі, унук паўстанца 1863 г., заснаваў Слонімскі гістарычна-краязнаўчы музей.
Полацкі кадэт Ян Тарасевіч завяршыў свае вайсковыя штудыі паступленнем на фартэп’янны, а затым на кампазітарскі факультэт Пецярбургскай кансерваторыі. Талент бліскучага піяніста і здольнага кампазітара зрабіў яго сябрам Сяргея Рахманінава і Яна Сібеліуса. А свае першыя музычныя творы Тарасевіч напісаў на вершы класіка нашай літаратуры Максіма Багдановіча.
Вежы Сафійскага сабора, корпусныя карыдоры і класы снілі сакратар Расійскай акадэміі навук, аўтар кніг пра вайну 1812 г. і Крымскую кампанію Мікалай Дубровін, выдатны фенолаг, палачанін па нараджэнні прафесар Дзмітрый Кайгародаў. У корпусе вучыўся аўтар вядомага гістарычнага рамана “Порт-Артур” Аляксандр Сцяпанаў.
Полацкі кадэцкі корпус адыграў станоўчую ролю ў айчыннай гiстopыi. Ён у значнай ступені кампенсаваў недахоп навучальных устаноў на тэрыторыі Беларусі, а яго выхаванцы прынеслі добрую славу як самому корпусу, так i нашай Бацькаўшчыне.

Віктарына.
1.	Чаму царскія ўлады зачынілі піярскі ліцэй у 1830 г.?
2.	З якой мэтай царскі ўрад заснаваў Полацкі кадэцкі корпус?
3.	Калі адбылося афіцыйнае адкрыццё корпуса і колькі ён праіснаваў?
4.	У якім узросце можна была стаць выхаванцам корпуса?
5.	Чаму ў Полацкі кадэцкі корпус не прымалі дзяцей тых, хто ўдзельнічаў у паўстанні 1830-31 гг.?
6.		У сувязі з чым у 1865 г. замест Полацкага кадэцкага корпуса была створана ваенная гімназія?
7.	Які распарадак дня быў у кадэтаў?
8.	Якія дысцыпліны вывучалі кадэты?
9.	Які дэвіз існаваў у выхаванцаў кадэцкага корпуса?
10.	Якія прозвішчы выдатных людзей, выпускнікоў корпуса вы запомнілі?
11.	Якую ролю адыграў кадэцкі корпус у айчыннай гісторыі?

